       Faqların morfologiyası və kimyəvi tərkibi

   Bakteriofaqlar, yaxud sadəcə olaraq faqlar – bakteriyaların və digər mikroorqanizmlərin daxilində inkişaf edərək çoxalır və müəyyən şəraitdə onların məhvinə səbəb olur. Faqlar bir sıra xüsusiyyətlərinə görə digər viruslardan fərqlənir.
   Faqlar ətraf mühitdə geniş yayılmışdır. Mikroorqanizmlər olan yerdə adətən onların faqlarına da rast gəlinir. Faqlar adətən sahib mikroorqanizminin adı ilə adlandırılır. Məsələn, stafilokok faqları, dizenteriya faqlar, kolifaq və s. Onlar çox ciddi spesifikliyə malikdirlər. Hər bir mikroorqanizm növünün özünəməxsus faqı vardır ki, buna növ spesifikliyi deyilir. Məsələn, vəba faqları ancaq vəba törədicilərini lizisə uğrada bilər. Lakin bəzən faqlar eyni bir növə mənsub mikroorqanizmlərin ancaq müəyyən nümayəndələri parazitlik edir. Buna tip spesifikliyi deyilir. Beləliklə eyni növdən olan mikroorqanizmlər arasında faqa həssaslığına görə fərqlənən fərdlər mövcuddur ki, buna faqotip deyilir. Bu səbəbdən də monovalent və polivalent faqlar fərqləndirilir.
   Faqların ölçüləri digər viruslara müvafiqdir və 20-800 nm arasında dəyişir. Onlar morfologiyasına görə də sapşəkilli, kubşəkilli, spermatazoidşəkilli ola bilər. Bağırsaq çöplərinin faqları (T qrup faqlar) daha yaxşı öyrənilmişdir. T (type-tip) qrup faqların 7 nümayəndəsi vardır, onların 4-ü tək ( T1 ,T3 ,T5 ,T7 ) və 3-ü isə cüt faqlardır (T2, T4, T6). T-cüt faqların xüsusən T2 faqının quruluşu daha mürəkkəbdir. Onlar formasına görə spermatazoidşəkilli olub, baş hissədən və çıxıntıdan təşkil olunmuşdur. Baş hissə heksoqanal şəkildə olub, içərisində nuklein turşusu saxlayır. Çıxıntı içərisi boş olan silindr olub, uzunluğu təqribən 8 nm-dir, xaricdən yığılıb-açıla bilən örtüklə əhatə olunmuşdur. Onun distal ucunda altıbucaqlı bazal lövhəcik  yerləşmişdir ki, onun hər küncündə qısa disçik vardır. Hər dişcikdən uzunlugu 150 nm olan saplar uzanır. Bazal lövhəcik və saplar faqın bakteriya hüceyrəsinə adsorbsiyasini təmin edir.
   Faqlar kimyəvi cəhətdən digər viruslarda olduğu kimi nuklein turşularından və zülallardan ibarətdir. Faqlarin əksəriyyəti DNT tərkibli olur, DNT molekulu faqın baş hissəsində, həlqə formasında olur. Bəzən RNT tərkibli faqlara da rast gəlinir. Faqların baş hissəsinin kapsid qişasında kapsomerlər kub simmetriyasi ilə, çıxıntısında isə spiral simmetriyasi ilə düzülmüşdür.
 Bakteriya hüceyrəsi ilə qarşılıqlı təsirin xarakterinə görə virulentli və mülayim faqlar ayırd edilir. Virulentli faqlar bakteriya hüceyrəsinə daxil olaraq çoxalır və nəticədə bakteriya hüceyrəsi parçalanır - lizisə uğrayır. Bu, mikroorqanizmin bulyon kulturasının şəffaflaşması – faqolizatın əmələ gəlməsi ilə xarakterizə olunur. Bərk qidali mühitdə inkişaf edən kulturalarda isə adi gözlə görünə bilən şəffaf lizis sahələri – faqların neqativ koloniyaları əmələ gəlir.
